
GOUVÈNÈ CUOMO ANONSE KONSTRIKSYON KÒMANSE NAN KAN JUNIOR LA 

POU JÈN BRONX YO NAN PAK ETA HARRIMAN LAN  
  

Patenarya ki genyen ant Fon Fresh Air ak Lidè Bronx yo pral Onore Memwa 
Lesandro “Junior” Guzman-Feliz, ki te yon Viktim Vyolans Gang  

  
Pak Eta New York ap Envesti 2 Milyon Dola nan Kan Junior la  

  
Yo pral Restore Pak Istorik Kan Jenès la pou l Sèvi Jiska 1,000 Jèn Chak Ete  

  
  
Jodi a, Gouvènè Andrew M. Cuomo te anonse ke yo te kòmanse konstriksyon nan Kan 
Junior la (Camp Junior), ki se yon kan dete nan Pak Eta Harriman la (Harriman State 
Park) y ap òganize pou jèn nan katye yo sible Bronx lan yo. Pak Eta New York yo ap 
tabli kan an patenarya ak Fon Fresh Air la (The Fresh Air Fund), ak Lidè Bronx yo an 
lonè Lesandro “Junior” Guzman-Feliz, yon jennnonm 15 zan ki te viktim vyolans gang 
an Jen 2018 la. Pak Eta yo pral envesti 2 milyon dola nan Kan Junior la pandan dezan, 
pou reyabilite yon kan jenès ki fin degrade nan Pak Eta Harriman lan, yon pak natirèl ki 
mezire 19,223 ekta epi ki sitiye a sèlman 30 minit de Bronx. Pwojè a fè pati Ajanda 
Jistis 2019 (2019 Justice Agenda) Gouvènè Cuomo a, ki mande pou agrandi 
koneksyon jenès la ak Pak Eta yo, aktivite anplennè ak efò konsèvasyon y ap fè pou 
pwomouvwa konpòtman sosyab epi redui konfli pami jèn yo.  
  
“Asasina orib ‘Junior’ Guzman-Feliz lan te yon trajedi san sans ki te sekwe tout fanmi 
New York la pwofondman, epi sa te raple nou ke nou bezwen fè plis efò ankò pou 
abòde koz ak kondisyon ki pwodui vyolans yo”, Gouvènè Cuomo te deklare. “Yon fwa 
yo fini l, Kan Junior la pral ofri timoun Bronx yo yon dezyèm kay epi ba yo yon rezon 
pou yo reziste tantasyon pou yo rantre nan gang yo an premye lye.”  
  
“Pwogram ete yo enpòtan nan kominote nou yo epi yo ofri timoun yo yon kote pou yo 
aprann ak jwe”, Gouvènè Adjwen an Kathy Hochul te deklare. “Konstriksyon Kan 
Junior la pral reyabilite kan jenès nan Pak Eta Harriman lan epi ofri yon espas 
rekreyatif pou jèn nan Bronx yo. Pak la, yo dedye a Lesandro Guzman-Feliz, pral 
onore memwa l epi l ap sèvi kòm yon rapèl kotidyen pou efò nou ap fè pou n lite kont 
vyolans gang nan zòn lan.”  
  
Nan kad inisyativ la, Kan an pral gen ladan lokalite Top of the Pines ki gen nan Pak la 
sou Lak Tiorati a, epi yo gen objektif sèvi 500 timoun pandan ete 2019 la epi jiska 
1,000 timoun chak ete apresa. An patenarya ak Fon Fresh Air la, kan an pral ofri 
eksperyans anplennè pou tifi ak ti gason ki gen laj 9-13 ki soti nan katye yo sible nan 
Bronx lan yo. Fon Fresh Air la pral travay ak Prezidan Minisipalite Bronx lan, Ruben 
Diaz ak Pòtpawòl Asanble a, Carl Heastie pou yo sekirize fon fonksyònman yo.  
  



 

 

Yon etid yo te fè nan Inivèsite Illinois an 2017 te jwenn ke anpil nan rezon ki fè jèn yo 
angaje nan aktivite gang yo prèske menm ak rezon ki motive jèn yo patisipe nan espò 
ak lòt aktivite rekreyatif ki pozitif yo. Se te manman Junior, Leandra Feliz, ki te enspire 
kan an pou timoun ki arisk yo vin viv eksperyans aktivite anplennè yo. Li vle ekspoze 
jèn yo a lòt opsyon olye de aktivite gang yo.  
  
Komisè Pwovizwa Pak Eta yo, Erik Kulleseid te deklare, “Pwojè sa a lye de objektif 
pami objektif louwab Gouvènè Cuomo genyen yo: envesti nan jèn nou yo ak revitalize 
sistèm pak eta nou an. Mwen rekonesan anvè patnè nou yo nan Fon Fresh Air ak nan 
kominote Junior la nan Bronx. Ansanm, nou pral agrandi tradisyon Pak Eta Harriman te 
genyen depi byen lontan k ap ofri timoun ki nan kominote defavorize yo yon kote pou 
yo aprann ak devlope an plen lanati”.  
  
Fatima Shama, Direktris Egzekitiv Fon Fresh Air la, te deklare, “Kan Junior la ap 
ofri timoun ki soti nan Bronx yo yon opòtinite pou yo angaje nan epi ekspoze a nouvo 
anviwònman, elaji orizon yo epi fè yo eksperimante fason pou yo ogmante konfyans ak 
konpetans yo. Kolaborasyon ak envestisman k ap fèt nan jèn Bronx lan yo pral ofri 
opòtinite ak entèvansyon epi ede redui vyolans k ap afekte jèn nou yo. Akoz asasina 
trajik Junior la, kan an pral konsantre sou efò kont vyolans, aprantisaj sosyal ak 
emosyonèl, ak efò kont gang yo, anplis de avanti tradisyonèl ki konn gen nan kan yo. 
Lè nou ofri timoun nan Bronx yo opsyon aktivite rekreyativ ak aktivite sosyal pandan 
mwa ete yo, sa pral ekspoze timoun yo a adilt ki sousye de yo, angajman ak amizman 
anplennè ke nou kwè ki ka ofri yon lòt opsyon olye yo antre nan gang yo”.  
  
Prezidan Minisipalite Bronx la Ruben Diaz Jr. te deklare, “Junior te tout sa nou vle 
timoun nou yo ye. Li te yon bon elèv ak yon manm nan NYPD Explorers. Li te janti 
anvè paran l ak vwazen l yo. Yo te etèn bouji li twò bonè, men li ka rete yon limyè 
briyan pou anpil jenerasyon k ap vini ankò. Kòmanse apati ete sa a, nou pral bay anpil 
santèn timoun nan Bronx yon chans pou yo aprann atravè egzanp li nan ‘Kan Junior 
la’. Mwen paka remèsye Gouvènè Andrew Cuomo, Depatman Pak Eta New York la 
(New York State Department of Parks), Fon Fresh Air la ak paran Junior yo ase pou 
sipò inisyativ mèveye sa a ak pou angajman yo pran pou pote vrè rezilta pou moun 
Bronx yo, espesyalman timoun yo”.  
  
Pòtpawòl Asanble New York la Carl E. Heastie te deklare, “Revitalizasyon Kan 
Gwoup Harriman yo make yon envestisman yo byen bezwen epi ki ta dwe fèt depi 
byen lontan nan avni timoun yo isit la nan eta New York. Lè nou bay timoun yo opsyon 
sòti pozitif nan kominote iben nou yo tankou Kan Junior la, sa pral dekouraje yo 
patisipe nan aktivite gang ak vyolans nan kominote a. Nou menm, antanke yon 
kominote, nou santi lapèn lanmò Lesandro ‘Junior’ Guzman, ki se yon jennonm yo te 
retire sou tè twò bonè, men an lonè li nou pral travay ansanm pou nou pwomouvwa 
edikasyon, sansibilizasyon, epi ofri timoun yo yon kote pou yo pwogrese”.  
  
Senatè José M. Serrano te deklare, “Jèn nan Bronx yo merite opòtinite pou yo jwe 
deyò ak opòtinite konsèvasyon. Antanke Prezidan Komite nan Sena ki sipèvize aktivite 
Pak ak Lwazi yo, mwen konsyan ke lè nou tabli tandans mòd vi sanitè atravè lwazi 
anplennè, sa pral mennen timoun yo vin granmoun, sa k ap ankouraje yo gen 
konpetans sosyal ak estim pèsonèl pozitif. Byenke nou kontinye santi lapèn lanmò 
trajik Junior la, nou ap onore memwa l lè nou ofri espwa pou anpil milye timoun ki 



 

 

arisk, epi opòtinite a pral definitivman chanje lavi yo pou toujou. Mwen felisite Gouvènè 
Cuomo, Fon Fresh Air, ak Leandra Feliz pou angajman yo pran anvè amelyorasyon 
lavi jèn nan Bronx yo atravè Kan Junior la”.  
  
Manm Konsil Vil New York Ritchie Torres te deklare, “Asasina trajik Junior 
Guzman-Feliz la te afekte lavi anpil milyon moun, epi li rann li klè ke vyolans gang pa 
fèt nan levid. Vyolans se rezilta mank resous ak mank enfliyans pozitif nan lavi jèn yo. 
Kan Junior la pral sèvi kòm yon espas kote jèn yo ka evade epi mete aktivite ak resous 
disponib ozalantou yo ki pral afekte lavi yo nan fason pozitif, epi dekouraje yo antre 
nan gang. Mwen fyè pou m sipòte Kan Junior la ak efò n ap fè pou nou onore lavi 
Junior yo”.  
  
Ajanda Jistis 2019 Gouvènè Cuomo a mande pou agrandi opòtinite pou lwazi anplennè 
ak konsèvasyon lanati a yo. Anba lidèchip Gouvènè, New York pral renove sant lwazi 
yo epi agrandi pwogram nan Pak Eta a yo pou pwomouvwa aktivite sekiritè ki bon pou 
lasante pou jèn yo. Pou nou pi byen sèvi jèn ki arisk yo, sistèm Pak Eta a pral 
rantabilize 15 milyon dola pou yo renove etablisman gwoup ki konn akeyi pwogram 
espòtif ak pwogram edikatif yo, epi an menm tan konstwi patenarya siyifikatif avèk 
òganizasyon kominotè ak ajans gouvènman lokal yo, ki gen ladan Kan Junior la.  
  
Inisyativ la ap ajoute sou efò Gouvènè Cuomo ap fè pou l revitalize premye kan dete 
gwoup anplennè ki pi ansyen nan nasyon an nan Pak Eta Harriman lan. Yo te premye 
konstwi etablisman nan 37 kan gwoup anplennè sa yo an 1913 pou sèvi timoun ki nan 
kominote iben yo, men yo te tonbe nan riyin akoz anpil deseni neglijans ak inaksyon. 
Gras a finansman yo mete disponib atravè inisyativ NY Parks 2020 Gouvènè Cuomo a, 
kounye a yo ap kapab konplete amelyorasyon enfrastrikti ak espas rekreyatif yo ki te 
dwe fèt depi byen lontan.  

